
Kimya məktəbdə 

 

9 

FƏNLƏRARASI ƏLAQƏLƏR. ŞAGİRDLƏRİN FİZİKADAN ALDIQLARI 

BİLİKLƏRİN KİMYANIN ÖYRƏNİLMƏSİNDƏ ROLU 

 

N.Ə. Əkbərov, Ş.V. Həsənli
 

Lənkəran Dövlət Universiteti 

 
Xülasə: Bu məqalə fənlərarası  (xüsusilə, fizika və kimya fənləri arasında) əlaqəyə həsr 

olunmuşdur. Qeyd edilmişdir ki, şagirdlərin fizikadan aldıqları biliklər onların 

kimyanı  daha dərindən və daha mükəmməl şəkildə öyrənmələrinə köməklik 

edir. Hər iki fəndə olan oxşar anlayışlar da hər iki fənni daha ətraflı 

mənimsəməyə zəmin yaradır. 

Açar sözlər: fənləarası, əlaqə, fizika, kimya, tədris, pedaqoji, maddə, mol. 

 

Kimya elmi – təbiət elmi olduğundan, digər dəqiq və təbiət elmləri ilə, 

xüsusilə, riyaziyyat, biologiya, geologiya, fizika, ekologiya və s. elmlərlə sıx 

əlaqəli şəkildə inkişaf edir. Əbəs deyildir ki, hələ XVIII əsrdə dahi rus alimi M. V. 

Lomonosov demişdir ki, riyaziyyat kimyanın gözü, fizika isə onun sağ əlidir [1]. 

Təbiətdə baş verən bir çox dəyişikliklər – yeni-yeni maddələrin əmələ 

gəlməsi, onların canlı orqanizmlərdə uğradıqları çevrilmələr, fotosintez, 

assimlyasiya-dissimlyasiya, digər biokimyəvi  proseslər kimyəvi hadisələrdir. Bu 

proseslərin kimyası öyrənildikcə, orqanizmdə baş verən bütün bioloji proseslərin 

mahiyyətini də dərk etmək asanlaşır. 

Ona görə də kimya elmi digər təbiət elmləri ilə sıx əlaqədə olaraq, daha da 

sürətlə inkişaf edir və öz hüdudlarını günü-gündən genişləndirir. Getdikcə yemi-

yeni maddələr sintez olunur, onların funksional xassələri öyrənilir (kimyanın digər 

elmlərlə əlaqəsi hesabına) və insanlar üçün xeyirli olan tətbiq sahələri müəyyən 

edilərək bəşəriyyətin  istifadəsinə verilir. Bəli, kimya elmi məhz digər təbiət 

elmləri ilə sıx surətdə təmasda olaraq inkişaf edir. Təbiət elmlərinin qarşılıqlı 

əlaqəsi onların hər birinin inkişafına təkan verir. 

Orta məktəbdə kimya kursunun tədrisi prosesində interaktiv təlim 

vasitələrindən  səmərəli surətdə istifadə olunması şagirdlərin tədqiqatçılıq 

fəaliyyətinin inkişaf etdirilşəsi işinə müsbət təsir edir. Bu baxımdan kimya 

təcrübələrinin rolu və fənlərarası əlaqələrin vəhdəti daha geniş miqyaslıdır. Ona 

görə də şagirdlər, kimyanı daha dərindən öyrənmək üçün əvvəlcə, riyaziyyatdan, 

fizikadan və digər təbiət fənlərindən mükəmməl elmi-nəzəri biliklər əldə etməli, 

sonra isə öyrəndiklərini  tətbiq etmək vərdiş və bacarıqlarına yiyələnməlidirlər. 

Müasir dövrdə təlim-tərbiyə prosesinə kompleks yanaşmaq vəzifəsi 

fənlərarası əlaqələrin aktuallığını getdikcə atırır. Fənlərarası əlaqə müxtəlif tədris 

fənləri üzrə təhsilin məzmununda hər fənnin xüsusiyyətləri və təhsil vəzifələri ilə 

yanaşı, tədris materialının səmərəli seçilməsi və yerləşdirilməsini nəzərdə tutur. 

Bununla belə, fənlərarası əlaqə fəndaxili ardıcıllığa və öyrənmə metodlarına 

əsaslanır. 

Orta məktəbdə təbiət fənlərinin fənlərarası əlaqələrdə birlədirilməsi təbiətdə 

mövcud olan əlaqələrin ardıcıl dərk olunması üçün şərait yaradır. Bu xüsusilə, 

riyaziyyat, fizika, biologiya və kimya fənləri arasındakı əlaqələrin olması ilə 

diqqəti cəlb edir. Təbiət fənləri arasındakı əlaqələr onların şagirdlər tərəfindən 

daha da dərindən mənimsənilməsində özünü büruzə verir. 

Fənlərarası əlaqələrin inteqrasiya funksiyası elmi bilikləri tədris prosesinin 

müxtəlif mərhələlərində ümumiləşdirir. Pedaqoji prosesdə fənlərarası əlaqə elmi 

faktların, nəzəriyyələrin, qanunların, anlayışların, tədqiqat metodlarının və 

təfəkkür fəaliyyətinin xarakterinin ümumiliyinə görə tətbiq olunur. Bu baxımdan 

orta məktəbdə kimyanın fənlərarası əlaqə şəraitində öyrədilməsi üçün geniş 

imkanlar mövcuddur. Qabaqcıl müəllimlərin iş təcrübəsi göstərir ki, fənlərarası 

əlaqələrin həyata keçirilməsi müəllimdən xüsusi hazırlıq tələb edir. Fənlərarası 

əlaqələr dərsin bütün mərhələlərini əhatə etməlidir. Anlayışların inkişaf 

etdirilməsi ardıcıl və sistemli olduğu kimi, fənlərarası əlaqələrdə bu quruluşa 

uyğun təşkil olunmalıdır. Buna görə də mövzunun tədrisi prosesində 

möhkəmləndirici suallar və ev tapşırıqları da fənlərarası əlaqə məzmunu 

daşımalıdır. Fənlərarası inteqrasiya orta məktəbdə kimya təhsilinin inkişafında 

müstəsna rola malikdir. Buna görə də kimya tədrisində fənlərarası inteqrasiyadan 

istifadə olunması müəllimin fəaliyyətində sistemli xarakter almalıdır. Bu 

məqsədlə kimya müəllimi qarşısında aşağıdakı vəzifələr qoyulur [2]: 

1. Şagirdlərin fənn üzrə biliklərini inteqasiya olunan elmlərə dair 

məlumatlardan istifadə etməklə dərinləşdirmək 

2. Şagirdlərin dərketmə fəallıqlarını dərsdə və dərsdənkənar tədbirlərdə 

inkişaf etdirmək 

3. Şagirdləri yaradıcı fəaliyyətə cəlb etmək. 

Kimyanın tədrisində fənlərarası inteqrasiyanı səmərəli təşkil etmək üçün 

aşağıdakı tələblərə əməl olunmalıdır: 

a) dərsin mövzusunda inteqrasiya vasitələrinin düzgün müəyyən olunması 

b) dərsdə fənlərarası inteqrasiyanın yaradıcı təmin olunması 

c) dərsdə şagirdlərin fənlərarası inteqrasiyada fəal iştirak etmələrini təmin 

etmək 

d) dərsin bütün mərhələlərində şagirdlərin təfəkkür fəaliyyətini müxtəlif 

təlim texnologiyalarından (interaktiv, layihə, məlumatlandırıcı, problemli təlim və 

s.). istifadə etməklə inkişaf etdirmək 

e) fərdi və qrupla işləmək 

f) şagirdlərin yaş xüsusiyyətlərini nəzərə almaq. 

Kimyanın tədrisində fənlərarası inteqrasiyanı həyata keçirmək üçün 

inteqrasiya olunan fənlərin proqramlarını bilmək zəruri şərtlərdən biridir. Orta 

məktəbdə kimyanın tədrisində şagirdlərdə digər təbiət fənləri (fizika, biologiya və 

s.) üçün də ümumi olan bacarıq və vərdişlərin (ölçmə, hesablama, qrafik qurma, 

modelləşdirmə, müşahidə etmə və s.) formalaşmasında fənlərarası əlaqələrin 

sistemli və ardıcıl tətbiq olunması böyük əhəmiyyət kəsb edir. 

Kimya fənninin tədrisində şagirdlərin hadisələr (kimyəvi, fiziki, bioloji və 

s.), qanunlar və nəzəriyyələr haqqında bilik, bacarıq və vərdişlərin 

formalaşmasına aşağıdakı tələblər qoyulur: 

I. Hadisə haqqında şagirdlər nəyi bilməlidirlər: 

a) hadisənin fərqli əlamətlərini 

b) hadisənin baş verdiyi şəraiti 

c) hadisənin mahiyyəti və mexanizmini (müasir elmi nəzəriyyə əsasında 

izahı) 

d) hadisənin başqa hadisələrlə əladəsini və s. 

II. Qanunlar haqqında şagirdlər nəyi bilməlidirlər: 

a) qanun hansı hadisənin kəmiyyətlə əlaqəsini ifadə edir 

b) qanunun riyazi ifadəsini 

c) qanunun riyazi ifadəsinin fiziki mənasını 

d) qanunun doğruluğunu təsdiq edən təcrübələri 

e) qanunun praktikaya tətbiqini və s. 

III. Nəzəriyyələr haqqında şagirdlər nəyi bilməlidirlər: 

a) nəzəriyyənin əsas müddəalarını 

b) nəzəriyyəni əsaslandıran təcrübi faktları 

c) nəzəriyyənin riyazi ifadəsini 

d) nəzəriyyənin riyazi ifadəsinin fiziki mənasını 

e) nəzəriyyənin izah etdiyi əsas hadisələri və s. 

Kimya fənninin fənlərarası əlaqə şaraittində tədrisi prosesində bu tələblərə 

ciddi əməl olunması şagirdlərdə bilik, bacarıq və vərdişlərin inkişafını 

sürətləndirir. Kimyanın fənlərarası əlaqə əsasında tədrisi prosesində şagirdlərə 

təlim baçarıqlarını öyrətməyin əsas məqsədləri aşadıdakılardan ibarətdir: 

1. Təlim fəaliyyəti prosesində problemi həll etməyi bacarmaq 

2. Reallığın çoxtərəfli hadisələrini, onların mahiyyətini doğuran səbəbləri, 

qarşılıqlı əlaqələrini müxtəlif fənlərin elmi məlumatlarından istifadə etməklə izah 

etməyi bacarmaq 

3. Müasir dövrün problemlərini (ekoloji, iqtisadi, siyasi, demoqrafik, 

mədəniyyətlərarası qarşılıqlı əlaqələr) analiz etməyi bacarmaq 

4. Fəaliyyətin müxtəlif növləri üçün ümumi olan problemləri həll etməyi 

bacarmaq. 

Bu məqsədlərə çatmaq üçün kimya fənninin tədrisində müasir metod və 

pedaqoji texnologiyaladan səmərəli istifadə etməklə fənlərarası əlaqələr geniş 

tətbiq olunmalıdır. Yalnız kimyanın fənlərarası əlaqə şəraitində tədrisi ilə 

aşağıdakı nəticələrə nail olmaq olar: 

a) şagirdlərin təfəkkür fəaliyyətinin inkişaf etdirilməsi 

b) keyfiyyətli bilik və bacarıqların formalaşması 

c) bütün həyatları boyu biliklərini inkişaf etdirmək, tələbata uyğun bacarıq 

və vərdişlərə yiyələnmək [3]. 

Burada orta məktəbdə kimyanın tərdisinin fizika ilə fənlərarası əlaqə 

şəraitində tədrisinin bəzi xüsusiyyətləri verilir. Orta məktəbdə tədris ollunan 

kimya və fizika fənləri kimya və fizika elmlərinin əsaslarını təşkil edir. Bu elmlər 

dərketmə obyektlərinin ümumiliynə (cisimlər, hadiasələr, qeyri-üzvi təbiətin 

qanunauyğunluqları və s.) və elmi dərketmə metodlarına (nəzəri, təcrübi, riyazi) 

görə bir-biri ilə qarşılıqlı əlaqədə olan elmlərdir. Bu elmlərin bir-biri ilə qarşılıqlı 

əlagəsi onların yaxıınlaşması nəticəsində yaranan fiziki-kimya və kimyəvi-fizika 

elmləri misalında daha aydın ifadə olunmuşdur. İstər fiziki-kimya və istərsə də 

kimyəvi-fizika elmləriinin əsasları orta məktəbin tədris planına müstəqil fənlər 

kimi daxil edilməmişdir. Lakin bu fənlərin bir çox anlayışlarının kimya və fizika 

fənlərinin məzununda iştirakı hər iki fənnin fənlərarası əlaqələr əsasında tədris 

olunmalarına şərait yaradır. Kimya və fizika kurslarının məzmununa bu fənlər 

üçün ümumi olan anlayışlar sistemi daxil edilmişdir. Məsələn: 

1) maddə və onun quruluş elementlərinə aid anlayışlar sistemi 

2) maddələrin təşkil olunduğu hissəciklər (atomlar, molekullar, ionlar) 

3) maddənin quruluş elementləri arasında gedən hadisələr və proseslər 

haqqında anlayışlar sistemi. 

Bu fənlərin mövcud olan proqramı əsasında tədrisi prosesində fənlərarası 

əlaqələr aşağıdakı istiqamətlərdə aparıla bilər: 

a) şagirdlərdə kimya və fizika üçün ümumi olan anlayışların (maddənin 

quruluşu və quruluş elementləri arasında gedən hadisələr və proseslər) 

formalaşması 

b) kimya və fizika üçün ümumi olan qanunların öyrənilməsi 

c) kimya və fizika üçün ümumi olan nəzəriyyələrin öyrənilməsi. 

Kimya dərslərində fiziki-kimyəvi və kimyəvi anlayışların öyrənilməsində 

şagirdlərin fizika fənnindən malik olduqları biliklərə istinad olunur. Məsələn, 

molekul anlayışı haqqında məlumat kimyadan əvvəl fizika kursunda verilir. 

Kimya müəllimi VII sinifdə molekul anlayışını şagirdlərin bilikləri əsasında 

inkişaf etdirməlidir. Şagirdlər kimya kursunda molekulun onlara məlum olmayan 

xassələrini, məsələn, molekulların maddənin kimyəvi xassəsinin daşıyıcısı 

olduğunu öyrənirlər. Beləliklə, şagirdlərdə molekul anlayışı haqqında bilikləri 

genişlənir, inkişaf edir və formalaşır [4]. 

Kimya və fizika fənlərinin tədrisinin ilk dövrlərində maddə anlayışının 

formalaşması dörd mərhələdə gedir. Birinci mərhələ fizika fənni ilə başlayır. 

Orada şagirdlər molekula və onun müxtəlif xassələri (kütlə, ölçü, hərəkət və s.) ilə 

tanış olurlar. Maddə haqında anlayışın inkişafının ikinci mərhələsində şagirdlər 

molekulun mürəkkəb quruluşu, onu təşkil edən atomlarla tanış olurlar. Şagirdlərin 

molekulun quruluşu ilə tanışlığı kimyəvi proseslərin mahiyyətinin izahının əsasını 

təşkil edir. Üçüncü mərhələdə şagirdlər VII sinifdə fizika fənnində və sonra VIII 

sinifdə atomun quruluşu, müsbət və mənfi yüklər (elektron, proton) ilə atomun 

nüvə modeli haqqında bilyə malik olurlar. Maddə anlayışının formalaşmasının 

dördöncü mərhləsində şagirdlər atom nüvəsinin yükü ilə kimyəvi elementlərin 

dövri sistemdəki yeri arasında olan əlaqəni öyrənirlər. Şagirdlərin maddə 

haqqında bilikləri kimyəvi rabitənin növlərini öyrənməklə daha da genişlənir. 

Maddə anlayışı haqqında şagirdlərin biliklərinin inkişafı kimyanın fizika ilə 

fənlərarası əlaqə şəraitində reallaşır. VIII sinifin kimya kursunda “Elektrolitik 

dissosiasiya” və “Elektroliz” mövzularının tədrisində fizika ilə fənlərarası əlaqə 

şəraitində maddə anlayışı haqqında şagirdləin bilikləri inkişaf edir. 

Orta məktəbdə fizika və kimya elmlərinin əsaslarına dair şagirdlərin 

mükəmməl biliyə malik olmaları yalnız bu elmlərin tədrisində fənlərarası 

əlaqlərin sistemli həyata keçirilməsi sayəsində mümkündür. 

Şagirdlərin VII sinfin fizika kursunda maddə miqdarı, molyar kütlə, VIII və 

IX sinif fizika kurslarından qaz qanunları, atomun planetar modeli, Bor 

postulatları, elementar zərrəciklər və s. haqqında əldə etdikləri biliklər onların 

kimyada tədris olunan bir çox movzuları (məsələn, kimyəvi rabitələr, oksidləşmə-

reduksiya reaksiyaları, elektroliz və s.) daha mükəmməl və daha dərindən 

öyrənmələrinə şərait yaradır. 

Maddə haqqında şagirdlər fizikadan aldığı biliklərdən istifadə edərək, 

maddəni  kimyanın əsas tədqiqat obyekti kimi qəbul edir və onların təsnifatını, 

quruluşunu və s. xüsusiyyətlərini  daha dərindən və daha mükəmməl surətdə  

öyrənməyə nail olurlar. Belə ki, şagirdlər fizikadan aldıqları biliklərinə əsasən 

maddə, cisim, fiziki və kimyəvi hadisələr və s. barədə geniş məlumatlar alaraq 

kimyəvi biliklərini zənginləşdirirlər. Məsələn [5]: 

Gözlə görünən hər bir əşya fiziki cisimdir. Fiziki cisim də nədən təşkil 

olunmuşsa, o, maddə adlanır. Mаddə – süкunət кütləsinə mаliк mаtеriyа növüdür. 

Məsələn, kimyəvi stəkan cisim, onun təşkil olunduğu şüşə material isə maddədir. 

Cəngəl, qaşıq, qayçı, bıçaq - cisim, onların hazırlandığı metal, məsələn, polad, 

gümüş, dəmir və s. isə maddədir. 

Hər hаnsı bir mаddə müəyyən fiziкi və кimyəvi хаssələrə mаliк olub, 

molekul, atom və ya ionlardan təşkil olunmuşdur. Hər bir maddə fiziki və kimyəvi 

xassələrlə xarakterizə olunur. Fiziki xassələrə maddənin aqreqat halı, rəngi, iyi, 

dadı, sıxlığı, ərimə və qaynama temperaturu, şüasındırma əmsalı, həllolma 

qabiliyyəti, istiliyi və ya elektriki keçirmə qabiliyyəti və s. aiddir. Kimyəvi 

xassələrə isə maddələrin digər maddələrə çevrilmə qabiliyyəti aid edilir. Müasir 

təsəvvürlərə görə, maddə - materiyanın bir növü olub, sabit fiziki xassələrə 

malikdir. Maddələr təmiz və qarışıq halda olurlar. Maddələr saf maddələrə və 

qarışıqlara bölünür. Təbiətdə saf maddəyə, demək olar ki, rast gəlinmir. Eyni növ 

molekullardan təşkil olunmuş maddələr saf maddələr adlanır. Onlar sabit fiziki-

kimyəvi xassələrə malik olub, eyni növ hissəciklərdən təşkil olunmuşdur və 

konkret formullarla (çoxatomlu bəsit və bütün mürəkkəb maddələr, məsələn, H2, 

O3, H2O, C2H5OH və s.) və ya kimyəvi işarələrlə (biratomlu bəsit maddələr, 

məsələn, He, Fe, P, Si və s.) ifadə edilir. Məsələn, su (H2O), oksigen – (O2), azot 

(N2), qlükoza (C6H12O6), dəmir (Fe), arqon (Ar) və s. 

Qarışıqlar – sabit xassələrə malik olmayıb, müxtəlif növ molekullardan 

təşkil edilmişdir. Onlar konkret kimyəvi formulla ifadə oluna bilmir. Təmiz 

maddələr eynicinsli, qarışıqlar isə eyni- və müxtəlifcinsli olur: 

a) Eynicinsli (homogen) qarışıqlar – tərkib hissələri gözlə və ya 

mikroskopla ayırd edilməyən, bircinsli qarışıqlardır. Məsələn, hava, benzin, 

mineral sular və s. 

b) Müxtəlifcinsli (heterogen) qarışıqlar – tərkib hissələri gözlə və ya 

mikroskopla ayird edilə bilən, bircins olmayan qarışıqlardır. Məsələn, süd, 

bulanıq su, duman, qum-su, neft-su qarışığı və s. 

Fiziki və kimyəvi hadisələr barədə də müəyyən məlumatlar bu iki təbiət 

fənlərinin qarşılıqlı əlaqəsini daha əyani ifadə edir. Təbiətdə baş verən hər hansı 

bir dəyişiklik hadisə adlanır. Hadisələr öz mahiyyəti etibarilə iki yerə ayrılır: 

a) Fiziki hadisələr – maddə tərkibinin dəyişməməsilə baş verir və nəticədə 

maddələrin yalnız zahiri görünüşü dəyişir. Belə hadisələrə maddələrin aqreqat 

hallarının dəyişməsi, xırdalanması, dağılması, parçalara ayrılması, cırılması, 

sınması və s. aiddir. Fiziki hadisələr zamanı maddə molekulu tərkibini dəyişmir. 

Ərimə, qaynama, sublimasiya prosesləri endotermik, desublimasiya, 

kondensləmə, kristallaşma prosesləri isə ekzotermikdir  və bu proseslərin hamısı 

fiziki hadisələrə aiddir. Maddələrin, adətən aqreqat halının: bərk ⟶ maye ⟶ qaz 
sırasında  dəyişməsi nəticəsində onun molekulları arasındakı cazibə qüvvəsi, 
sıxlıq azalır (bu buz ⟶ su keçidində əksinədir),  molekullararsı məsafə isə 
artır: 

 
                                ərimə                 qaynama   

            Bərk maddə               maye              qaz 

                                                  
                                           sublimasiya 

   
                                         desublimasiya 

b) Kimyəvi hadisələr - maddə tərkibinin dəyişməsilə baş verir və nəticədə 

bir maddədən tamamilə başqa bir maddə alınır.  Kimyəvi hadisələrə kimyəvi 

reaksiyalar  da deyilir. Kimyəvi reaksiyalar da kimyəvi tənliklərlə ifadə olunur. 

Kimyəvi reaksiyalar zaman maddənin tərkibi dəyişir, bir maddədən 

tamamilə başqa tərkibli yeni bir maddə alınır. 

Sonra atom-molekul təlimi haqqında fizikadan əldə olunan biliklər də 

kimyada tətbiq olunur.  Atom-molekul təlimi müasir təbiətşünaslığın əsasını təşkil 

edir. Bu təlimə görə, materiya gözlə görünməyən və daima hərəkətdə olan kiçik 

hissəciklərdən ─ atomlardan təşkil olunmuşdur. (Yunanca “atmos” bölünməz 

deməkdir). Atomlar bir-birilə birləşərək molekulları əməlkə gətirir və bütün 

maddələr belə molekullardan təşkil olunmuşdur. Atom-molekul təliminin banisi 

M. V. Lomonosov olmuşdur. O, “Riyazi kimyanın elementləri” əsərində 

maddələrin quruluşu haqqında korpuskulyar nəzəriyyə irəli sürmüşdür. 

Lomonosov öz mülahizələrinə əsaslanaraq, maddələrin kiçik hissəciklərdən əmələ 

gəlməsi ideyasını qəbul etmişdir. Lomonosova görə, hissəciklər iki növə ayrılır: 

“korpuskullar” (molekullar) və “elementlər” (atomlar). Lomonosovun atom-

molekul təlimi aşağıdakı müddəalardan ibarətdir: 

1) Bütün maddələr molekullardan ibarətdir; molekullar daha kiçik 

hissəciklərdən ─ atomlardan təşkil olunmuşdur. 

2) Atom və molekullar daim hərəkətdədir; onlar müəyyən kütlə və ölçüləri 

ilə bir-birindən fərqlənir. 

3) Bəsit maddələrin molekulları eyni, mürəkkəb maddələrin molekulları 

müxtəlif atomlardan təşkil olunmuşdur. 

Atom-molekul haqqındakı təlim, atom və molekul məfhumlarının tərifi 

1860-cı ildə Almaniyanın Karlsruye şəhərində kimyaçıların beynəlxalq 

qrultayında qəbul edilmişdir. Atom haqqında təlimin inkişafında ingilis alimi Con 

Daltonun da xidmətləri olmuşdur. 

Müasir təsəvvürlərə görə, atom ─ maddənin kimyəvi yolla bölünməyən ən 

kiçik hissəciyi olub, kimyəvi elementin bütün xassələrini özündə saxlayır və: 

a) kütlə    b) ölçü  c) kimyəvi işarə  d) nüvəsinin yükü (bu hər bir atomun 

əsas göstəricisidir) və s. xassələrlə xarakterizə olunur. 

Maddə miqdarı, mol, molyar kütlə, molyar həcm, Avoqadro qanun və digər 

qaz qanunları haqqındakı fiziki biliklər də kimyanın bu anlayışlarının əsas 

mahiyyətinin öyrənilməsinə kömək edir: 

Mol – maddənin miqdar vahidi olub, tərkibində 12 q 
12

C-izotopundakı 

atomların sayı qədər quruluş hissəcikləri (molekul, atom, ion və s.) saxlayan 

maddə miqdarıdır. Məlum olmuşdur ki, 
12

C-izotopunun 12 q-da 6,02∙10
23

 sayda 

(bu, Avoqadro ədədi adlanır - NA) atom vardır. Deməli, mol - 6,02∙10
23

 sayda 

hissəcikləri olan maddə miqdarıdır. Hər hansı bir maddənin bir molunda məhz 

6,02∙10
23

 sayda quruluş hissəcikləri olur. Məsələn, 1 mol suda olan su 

molekullarının, 1 mol dəmirdə olan dəmir atomlarının, 1 mol Na
+
 ionunda olan 

natrium ionlarının sayı bərabər olub, 6,02∙10
23

 qədərdir. 

Molyar kütlə (M) – bir mоl mаddənin qrаmlа ifаdə оlunmuş кütləsidir 

(vаhidi q/mоl) və 


m
M   düsturu ilə hеsаblаnır (burada m-maddənin qramla 

kütləsi,   ν isə mol ilə ifadə olunmuş maddə miqdarıdır). Mоlyаr кütlə ədədi 

qiymətcə nisbi mоlекul кütləsinə (mürəккəb və çохаtоmlu bəsit mаddələr üçün) 

və yа nisbi аtоm кütləsinə (birаtоmlu bəsit mаddələr üçün) bərаbər оlur. 

Molyar həcm (Vm) – bir molun həcmidir (vahidi mol/l): Vm= V/ ν . 

Həcm, ümumiyyətlə, qazlara aid olub, onların reaksiya tənliklərindəki 

əmsalları ilə ifadə edilir. Bərk maddələr və mayelərin həcmləri qazların həcmləri 

ilə müqayisədə çox kiçikdir və nəzərə alınmır. 

Müxtəlif qazların və qaz qarışıqlarının normal şəraitdə (n.ş.) – 0
o 

C və 10
5
 

Pa təzyiqdə molyar həcmi 22,4 l/mol-dur. 

Beləliklə, hər hansı bir maddənin 1 molunda 6,02∙10
23

 sayda molekul olur, 

onun kütləsi molyar kütləyə, həcmi isə qazlar üçün 22,4 l-ə (mayelər və bərk 

maddələr üçün həcmləri çox kiçik olduqları üçün nəzərə alınmır) bərabərdir. 

Məsələ həllində bu prinsiplərdən istifadə etməklə, maddənin kütləsi (m), həcmi 

(v), mol miqdarı (ν), molekullarının sayı (N) və atomlarının sayı (Natom) arasında 

müəyyən münasibət qurmaq olur (yəni bu kəmiyyətlərdən biri məlum olarsa, 

digərlərini də asanlıqla  hesablayıb tapmaq mümkündür). 

Qazların sıxlığı və nisbi sıxlığı. Fizika kursundan məlum olduğu kimi, sıxlıq 

– vahid həcmdə olan kütlədir. Verilmiş müəyyən bir şəraitdə hər hansı bir qazın 

sıxlığı sabit kəmiyyət olub, onun molyar kütləsinin molyar həcminə olan nisbətinə 

bərabərdir:ρ=M/V. Normal şəraitdə isə (0
o
C,10

5
P): ρ=M/22,4 kimi olar. 

Hansı qazın molyar kütləsi böyükdürsə, onun sıxlığı da böyük olur. Molyar 

kütləsi 29-dan böyük olan qazlar havadan ağır, 29-dan kiçik olan qazlar isə 

havadan yüngül qazlardır. 

Nisbi sıxlıq - bir qazın (və ya qaz qarışığının) digər qaza görə nisbi sıxlığı 

onların molyar kütləsinin nisbətinə bərabərdir: D=M1/M2. 

Burada: M1 – 1-ci qazın (və ya qaz qarışığının), M2 isə 2-ci qazın (və ya qaz 

qarışığının) molyar kütləsidir. Bu prinsipə görə bir qazın (və ya qaz qarışığının): 

a)Hidrogenə görə nisbi sıxlığı: DH2=M/2 

b)Havaya görə nisbi sıxlığı: Dhava=M/29  

c)Oksigenə görə nisbi sıxlığı: DO2 =M/32  

d)Heliuma görə nisbi sıxlığı: DHe =M/4  

e)Azota görə nisbi sıxlığı: DN2 =M/28 olur və s. 

Bu düstürlardan istifadə edərək, hər hansı bir qazın bu və ya digər qaza görə 

nisbi sıxlığı verildikdə  həmin qazın molyar kütləsini də hesablamaq olar: 

M=29Dhava; M=2DH2; M=32DO2; M=28DN2; M=4DHe və s. 

Qaz qarışığına molyar kütləsi onun orta molyar kütləsindən böyük olan qaz 

əlavə olunarsa, alınan yeni qaz qarışığının sıxlığı artar,  - kiçik olan qaz əlavə 

olunarsa, onun   molyar kütləsi azalar, - eyni olan qaz əlavə olunarsa, sıxlıq 

dəyişməz. Məsələn,  tərkibində 1mol N2 (Mr=28) və 1 mol CO (Mr=28) olan qaz 

qarışığına  CO2 (Mr=44) əlavə olunarsa, alınan yeni qaz qarışığının sıxlığı 

əvvəlkindən  böyük,  NH3 (Mr=17) əlavə edilərsə – kiçik olar; C2H4 (Mr=28) əlavə 

olunarsa isə dəyişməz. 

Yuxarıda göstərilən misalların siyahısını biraz da uzatmaq olardı. Bütün bu 

misallar əyani şəkildə göstərir ki, fənlərarası inteqrasiya şagirdlərin qarşılıqlı 

əlaqəsi olan bütün fənləri daha mükəmməl surətdə öyrənməyə imkan verir.  Məsə-

lən, qeyd olunduğu kimi, şagirdlərin fizikadan əldə etdikləri   biliklər onların 

kimyanı daha dərindən və daha mükəmməl şəkildə öyrənmələrinə münbit şərait 

yaradır. Çünki bir çox eyni anlayışların həm fizikada (əksər hallarda fizikada daha 

öncə), həm də kimyada tədrisi onların şagirdlər tərəfindən daha dərindən 

mənimsənilməsi üçün zəmin yaradır. 

Н.А.Акперов, Ш.В.Гасанлы 

Междисциплинарные отношения. Роль знаний студентов физики в изучении 

химии 

 

РЕЗЮМЕ 

 

Эта статья посвящена междисциплинарным отношениям (особенно между 

физикой и химией). Было отмечено, что знания, полученные студентами по физике, 

помогают им глубже и основательнее изучать химию. Сходные концепции по 

обоим предметам дают основу для более подробного изучения обоих предметов. 

 

Ключевые слова: междисциплинарный, общение, физика, химия, преподавание, 

педагогика, содержание, моль. 

 

 

 

N.A. Akbarov, S.V. Gasanli 

Interdisciplinary relationship. The role of knowledge of physics students in the study 

of chemistry 

 

SUMMARY 

 

This article is devoted to interdisciplinary relations (especially between physics and 

chemistry). It was noted that the knowledge gained by students in physics helps them to 

study chemistry more deeply and thoroughly. Similar concepts on wallpaper give the 

basis for more detailed study of wallpaper. 

 

Key words: nterdisciplinary, communication, physics, chemistry, teaching, pedagogy, 

substance, mol. 

 

 
 


